Til Det Kongelege Barne- og Likestillingsdepartement

Høring vedrørande NOU 2008:1 Kvinner og homofile i trossamfunn

Vi vil takke for høvet til å vere høringsinstans i samband med vurdering av diskrimineringsunntaka i likestillings- og arbeidsmiljølova. Normisjon er ein frivilleg organisasjon med primær referanse til Den norske kyrkja og organiserer mellom 70.- og 90.000 menneske fordelt på meir enn 2000 lokale foreiningar og forsamlingar når barne- og ungdomsorganisasjonen ACTA blir rekna med. I tillegg eig vi aleine eller saman med andre 28 skolar og 50 barnehagar og er landets største folkehøgskoleeigar med 15 slike. Vi driv arbeid og samarbeid med kyrkjer og organisasjonar i 10 land utanom Norge og Europa.

1) Generelt

Det er vår oppfatning at det vernet som trussamfunn og trusbaserte organisasjonar har i dagens lovverk, er nødvendig for ikkje å krenke religionsfridommen. Dess meir samfunnets preg og ideal er den liberale staten, dess viktigare er det å sikre minoritetane livsrom, for ikkje å hamne i fleirtallets diktatur. Det er ein stor prinsipiell veikskap at utgreiinga i så liten grad reflekterer rundt ein brei filosofisk debatt i Europa knytt til desse spørsmåla. I vårt eige land er det femti år sidan filosofen Hans Skjervheim utfordra samfunnet om det liberale dilemma når majoriteten lett brukar sin posisjon til å skape illiberalitet. Skjervheims tankar har vore svært viktige i samfunnsdebatten dei siste par desennia. Dei siste åra har filosofen Jürgen Habermas også stått fram med ei ny og klarare erkjenning av at religion ikkje er ein livssektor hos den truande men av naturen er bestemmande for heilskapen av tru og liv, herunder etikk. Utan denne forståinga av religionens vesen, står styringsivrige styresmakter i fare for å øve vald mot tru og livssyn.
Desse erkjenningane har ikkje tungt nedslag i utvalgets arbeid. Dette kjem særleg fram ved grunnforståinga av at det er samfunnets oppgåve å definere, og helst definere trangt, kva som er ideologiberande roller i trussamfunn eller i trusbaserte organisasjonar. Når unntaka, fordi vi er forplikta på internasjonale konvensjonar, blir avgrensa til prestar, pastorar, imamar, rabbiar, guruar, teologiske lærar og liknande, fell store delar av ideologiberande stillingar i trusbaserte verksemder utanfor. 
Vårt prinsipielle syn er at det er den trusbaserte verksemda sjølv som har definisjonsretten til kva som er ideologiberande stillingar. 

Utvalgets utgangspunkt er at vi er forplikta på internasjonale konvensjonar, og at det ikkje er ønskeleg med ein sjølvstendig politikk som er meir open enn dette. Dei seier at dagens norske lovgjeving gir vidare bruksområde enn dei internasjonale konvensjonane aleine og at dette ikkje er ønskeleg. Utvalget er tydeleg på at dei tilrår ei minimumstolking når ein kjem til ”forholdsmessighetsvurdering ”av lovverket. Dette er vi prinsipielt uenige i. Internasjonale konvensjonar er viktige, men dei opphevar ikkje behovet for sjølvstendige nasjonars rett og høve til sjølvstendig lovgjeving. Utvalget påviser ikkje at dei aktuelle paragrafane i norsk lovgjeving dagens norske kjem i konflikt med dei internasjonale konvensjonane, berre at norsk lovgjeving gir eit breiare unntaksområde enn om til dømes Den europeiske menneskerettskonvensjonen aleine låg til grunn for forvaltinga. 
Utvalget opererer med noko utydeleg språk når ein lar omgrepet ”homofil orientering” vere berande. Uttrykket ”orientering” skal etter utvalgets meining bere i seg både ”legning” og ”praksis”/”samliv”. Dette gir ei utydeleg forståing av kva spørsmålet gjeld i møte med trussamfunn og andre trusbaserte verksemder. Det er ikkje kjent for oss om det overhode finns slike verksemder som vil diskriminere på basis av legningsaspektet. Det som derimot er gjennomgåande for dei fleste og største trusbaserte verksemdene, er kravet om å kunne avvise på basis av livsstil, i denne samanhengen knytt til homofil praksis/samliv. Samfunnet kan ikkje avgrense den retten trussamfunn har til grensesetting ut frå moralske krav utan å gjere vald på religionsfridommen.
Det er sjølvsagt at Den norske kyrkja i det liberale samfunnet blir tatt på alvor som trussamfunn og derfor underlagt dei samme lovene som trussamfunn generelt. Det er også viktig at trusbaserte verksemder som ikkje er registrerte trussamfunn har samme legale rettar som trussamfunn. Dette vil gjelde vår eigen organisasjon, Normisjon. 

2) Fjerning av Arbeidsmiljølova § 13-3, tredje ledd

Utvalget presiserer at ved å fjerne den unntaksbestemminga som gjeld i dag, gjer ein fridommen for trussamfunn smalare. Utan denne paragrafens tredje ledd, blir det ikkje trussamfunnet sjølv som eig definisjonsmakta av kva som er trus- og ideologiberande funksjonar i trussamfunnet. I til dømes internatskolar vil dette kunne føre til ei deling i a- og b-lag mellom tilsette som ikkje er ønskeleg for institusjonen. I ein internatskole har også vaktmeister, kokk og internatleiar viktige roller i å skape eit totalt læringsmiljø av teori og praksis, tru og liv. Det er eit smalt og uhaldbart formidlings- og oppsedingsomgrep å meine at formidling berre går føre seg med ord og ikkje også med liv. Dette viktige sosialpedagogiske elementet er berande for store delar av trus- og livssynsmessig basert verksemd, ikkje minst mellom barn og unge. Det vil vere eit angrep på religionsfridommen å ta ifrå trussamfunn retten til sjølve å definere kva som har rekkevidde for trusformidling. Vi frårår derfor sterkt å endre denne paragrafen og dermed legge til rette for sivil ulydnad. Det ligg i truas og trussamfunnets vesen at der finns ein høgare autoritet å følgje enn dei verdslege styresmaktene.
3) Praktisering av Likestillingslova § 2

Utvalget går inn for ei markert endring i ordlyden i denne paragrafen, med hensikt å gi eit mindre rom for eige skjønn i trussamfunn. Utvalget gjer her igjen den grunnleggande demokratiske feilen at ein vil statleggjere definisjonsretten til kva trussamfunn skal ha høve til å praktisere i samband med ei trusovertyding om kjønna sitt innbyrdes forhold i trussamfunnet. Også her velger ein bort trussamfunnets eige ansvar for å definere kva som er i samsvar med trussamfunnets lære. Det er vår overtyding at dette ikkje er statens mandat og frårår derfor den foreslåtte endringa..

